
Astudiaeth Achos Asesu a Chymhwystra

Jon Nichols

Adnodd dysgu a datblygu ar gyfer gweithwyr gofal 
a chymorth uniongyrchol ar Ddeddf Gwasanaethau 
Cymdeithasol a Llesiant (Cymru) 2014


Astudiaeth Achos Gwasanaethau Oedolion: Jon Nichols

Mae'r astudiaeth achos hon yn cefnogi ymarferwyr i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Yn y tymor hwy, bydd Llywodraeth Cymru yn cefnogi ADSS Cymru i ddatblygu un offeryn asesu, yn unol â System Gwybodaeth Gofal Gymunedol Cymru (WCCIS).Fe'i cynlluniwyd i'w ddefnyddio mewn unrhyw un o'r lleoliadau canlynol:

· I annog myfyrio unigol

· Sesiynau goruchwylio

· Sesiynau cefnogi cyfoedion

· Cyfarfodydd dysgu ar gyfer ymarfer

· Cyfarfodydd tîm

· Digwyddiadau hyfforddi a dysgu ffurfiol


I wneud y defnydd gorau o'r astudiaeth hon, cymerwch yr amser i ystyried y tri phwynt 'oedi a myfyrio' sy'n ymddangos yn y ddogfen.


I weld mwy o enghreifftiau o astudiaethau achos, cliciwch yma. I gael hyd i’r offeryn asesu a chymhwysedd cenedlaethol, cliciwch yma.


Cyn i chi ddechrau…
Dyma air i’ch atgoffa am y 4 amod o ran cymhwysedd:
i. Anghenion sy'n deillio o amgylchiadau'r person oherwydd - afiechyd corfforol neu feddyliol; oedran; anabledd; dibyniaeth ar alcohol neu gyffuriau neu amgylchiadau tebyg.

ii. Anghenion yn gysylltiedig â chanlyniadau a ddisgrifir yn y rheoliadau - hunan-ofal a threfniadau domestig; cyfathrebu; amddiffyn rhag camdriniaeth neu esgeulustod; cymryd rhan mewn gwaith, addysg, dysgu neu mewn gweithgareddau hamdden; perthnasoedd teuluol neu bersonol; ymwneud â pherthnasoedd cymdeithasol a'r gymuned; cyfrifoldebau gofalu sydd gan blentyn.

3. Nid yw person yn gallu bodloni eu hanghenion naill ai drostynt eu hunain, neu gyda gofal a chymorth gan eraill, neu drwy gymorth gan y gymuned.

4. Nid yw person yn gallu cyflawni un neu ragor o'u canlyniadau, oni bai bod yr awdurdod lleol yn darparu neu'n trefnu cynllun gofal a chymorth, neu'n darparu taliadau uniongyrchol i'r person i drefnu eu gofal a'u cefnogaeth eu hunain.

PWYSIG

Bydd llwybrau unigolyn i ofal a chymorth yn cael eu pennu gan drefniadau eich Awdurdod Lleol. Mae'r astudiaethau achos hyn yn cynorthwyo ymarferwyr i fynd ati'n gyson i gyflawni eu dyletswyddau i asesu a phenderfynu ar gymhwysedd fel rhan o'u dyletswyddau ehangach dan Ddeddf 2014. Maent yn rhan o'r offeryn asesu a chymhwysedd cenedlaethol.


Mae penderfynu ynghylch cymhwysedd person yn rhywbeth sydd ar wahân i unrhyw asesiad ariannol y mae'n ofynnol i'r awdurdod lleol ei wneud ynghylch unrhyw gyfraniad posibl gan oedolyn am gost y gofal a'r cymorth a ddarperir. Mae'r Ddeddf yn atal awdurdodau lleol rhag codi tâl ar blentyn am y gofal a'r gefnogaeth y maent yn eu derbyn, neu am gymorth a roddir i blentyn sy'n ofalwr.
Rhaid i'r person deimlo ei fod yn bartner cyfartal yn ei berthynas â gweithwyr proffesiynol a gall wahodd rhywun o'i ddewis i'w gefnogi i gymryd rhan lawn a mynegi ei farn, ei ddymuniadau a'i deimladau. Gall ffrindiau, teulu neu rwydwaith cymorth ehangach ddarparu'r cymorth hwn. Mae Rhan 10 Cod Ymarfer (Eiriolaeth) Deddf Gwasanaethau Cymdeithasol a Lles (Cymru) 2014 yn pennu'r amgylchiadau y bydd rhaid i awdurdod lleol drefnu eiriolwr proffesiynol annibynnol i gynorthwyo'r person hwnnw
Astudiaeth Achos Gwasanaethau Oedolion: Jon Nichols

Mai 2017

Mae Jon yn cysylltu â’i weithiwr cymdeithasol. 

“Jon ydw i. Rwy’n 18 ac mae gen i awtistiaeth ac anabledd dysgu. Rwy’n byw gyda fy mam, fy nhad a fy nwy chwaer. Mae’r ddwy’n iau na fi, ac mae pawb yn fy nheulu’n gefnogol iawn ac yn fy helpu llawer. Beth sy’n bwysig iawn i fi yw fy mod i’n gallu byw ar fy mhen fy hun ac i gael ci.”
Rheswm dros ymyrryd:

Hunangyfeiriad am gymorth i fyw’n annibynnol
Bydd angen i’r gweithiwr proffesiynol perthnasol gael y sgwrs “beth sy’n bwysig” gyda Jon.

Data Craidd Gofynnol Cenedlaethol wedi’i gwblhau gan gynnwys y canlynol:

1. Ystyried gallu meddyliol, trefniadau Diogelu Rhag Colli Rhyddid ac eiriolaeth

2. Materion diogelu

3. Cynnig y Gymraeg yn weithgar

1. Munud i feddwl

Cyn edrych ar Asesu Anghenion, sut fyddech chi’n adnabod ‘beth sy’n bwysig’ i’r unigolyn yn y sefyllfa hon? 

Beth sy’n helpu’r unigolyn a beth sy’n atal yr unigolyn rhag cyflawni’r canlyniadau llesiant?

Ymyrraeth broffesiynol i benderfynu ar gymhwystra

“Beth sy’n bwysig” i Jon?

1. Amgylchiadau personol:

Mae Jon yn 18, mae ganddo anabledd dysgu ac mae’n byw gyda’i deulu. Mae mewn addysg lawn amser ac mae’n mynd i ysgol arbennig yn ei gymuned leol. Mae Jon am aros yn yr ysgol nes ei fod yn 19 oed. Wedi gadael yr ysgol, mae am ddod o hyd i swydd a byw’n annibynnol i ffwrdd o gartref y teulu.  Mae wrth ei fodd ag anifeiliaid, yn enwedig cŵn, ac un o’i ddyheadau yw cael ci y bydd yn gallu gofalu amdano’i hun.

Meddai Jon:

“Mae llawer o bobl fy oed i’n symud i ffwrdd wrth eu mam a’u tad a’u teulu, felly hoffwn i wneud hyn hefyd. Dw i ddim eisiau byw’n rhy bell i ffwrdd, oherwydd bydden i’n gweld eu heisiau nhw os na fydden i’n eu gweld nhw’n aml.  Dw i eisiau dangos iddyn nhw fy mod i’n gallu gofalu amdana i fy hun, ond dw i’n credu y byddai angen peth help.  Byddai’n braf petai rhywun arall fy oed i y gallwn i rannu tŷ neu fflat gyda nhw, ond byddai’n rhaid eu bod nhw’n hoffi anifeiliaid oherwydd dw i wir eisiau ci.

Hoffwn i petai’r gweithiwr cymdeithasol, Megan, sydd wedi gweithio gyda fi o’r blaen, yn fy helpu i ddod o hyd i rywle i fyw. Efallai na fydd yn gallu am ei bod hi’n gweithio gyda phlant ac rydw i’n oedolyn nawr. Efallai y gallai Tom, fy nhiwtor personol yn yr ysgol, fy helpu i.”

Mae teulu Jon yn cefnogi’i ddymuniad i fyw’n annibynnol, er, yn naturiol, maen nhw’n bryderus am ei ddiogelwch a sut fydd yn ymdopi gydag elfennau ymarferol byw ar ei ben ei hun. Maen nhw’n barod i’w helpu i reoli ei ofal a’i gymorth trwy daliad uniongyrchol. Ond, maen nhw eisiau help i recriwtio rhywun fyddai’n gweithio gyda Jon i ddatblygu ei allu a’i annog, gan sicrhau ei ddiogelwch ar yr un pryd.

Mewnbwn gan weithwyr proffesiynol eraill?

Roedd gan Jon Weithiwr Cymdeithasol, Megan, o’r Tîm Plant ag Anableddau, ac mae ganddo diwtor personol yn yr ysgol.  Nawr ei fod yn 18, nid yw’n gyfrifoldeb ar y Tîm Plant ag Anableddau mwyach. 

2. Canlyniadau personol:

	Canlyniadau i Jon


	Canlyniadau llesiant cenedlaethol



	· Rydw i eisiau cymorth i fyw’n annibynnol yn fy nhŷ neu fflat fy hun.

· Rydw i eisiau swydd a fy arian fy hun

· Rydw i am weld fy nheulu a ffrindiau’n rheolaidd, a gallu gwneud ffrindiau newydd.

· Rydw i eisiau anifail anwes. Ci fyddai’n ddelfrydol.
	· Rwy’n byw mewn cartref sy’n fy helpu orau i sicrhau fy llesiant.

· Caiff fy amgylchiadau unigol eu hystyried.

· Caf gymorth i weithio

· Rwy’n cyfrannu at fy mywyd cymdeithasol a gallaf fod gyda’r bobl a ddewisaf.

· Rwy’n gwneud y pethau sy’n bwysig i mi.


3. Cryfderau:

· Disgrifia Jon ei hun fel rhywun “siaradus, cyfeillgar sy’n hoffi dweud jôcs”. Mae’n benderfynol ac yn gallu meddwl am ei ddyfodol a beth hoffai ei gyflawni. 

· Mae wedi cychwyn y cais hwn am gymorth ar ôl trafod y mater gyda’i deulu.

· Mae ei deulu’n gefnogol iawn ac yn cytuno iddo fynd ar drywydd yr uchelgais hon.

· Ar hyn o bryd, mae Jon yn mynd i’r ysgol ac mae eisiau mynd i’r coleg. Mae’n awyddus i ddatblygu ei sgiliau a’i wybodaeth ac i ddod o hyd i swydd.

· Mae gan Jon lawer o ddiddordebau ond mae ganddo ddiddordeb mawr mewn anifeiliaid anwes, yn enwedig cŵn. Mae’n ystyried hyn fel maes gwaith posib.

· Mae gan Jon berthynas bositif gyda’i weithiwr cymdeithasol ac mae’n fodlon ymgysylltu â’r gwasanaethau cymdeithasol i gyflawni ei ganlyniadau personol.

· Mae gan Jon rwydwaith da o ffrindiau yn yr ysgol, mae’n hamddenol ac mae’n hoff o ymgysylltu ag eraill.

4.
Rhwystrau:

· Oherwydd ei awtistiaeth, byddai angen help ar Jon i ddeall beth mae’n ei olygu i fyw’n annibynnol, ac i fod yn ymwybodol o rai o’r risgiau y gallai ddod ar eu traws.

· Byddai Jon angen cymorth i ofalu am ei hun, coginio, glanhau a gofalu am ei ofal personol.

· Byddai Jon angen cymorth i ddysgu’r sgiliau sydd eu hangen i fyw bywyd annibynnol. 

· Byddai Jon angen cymorth i ddod o hyd i rywle addas i fyw, gyda’r gefnogaeth iawn, a deall beth mae bod yn denant yn ei olygu.

5. Risgiau (i gynnwys mewnbwn gan weithwyr proffesiynol eraill):

· Mae yna berygl y byddai Jon yn esgeuluso’i hun pe na bai’n cael y cymorth sydd ei angen arno. 

· Pe na bai Jon yn cael cefnogaeth i fyw’n annibynnol, mae yna berygl na fyddai’n cyflawni ei botensial fel oedolyn.

· Byddai perygl i lesiant seicolegol ac emosiynol Jon petai’r cyfle i fyw’n annibynnol yn methu.

· Os nad yw’n cael mynediad at y math iawn o gymorth, mae yna berygl y gallai Jon fynd yn fwy dibynnol.

2. Munud i feddwl

Cyn edrych ar Ddadansoddiad yr Aseswr, meddyliwch pa wasanaethau awdurdod lleol, anstatudol eraill fyddai’n helpu’r unigolyn i gyflawni ei ganlyniadau llesiant? 

Sut fyddech chi’n ei helpu i gyflawni ei ganlyniadau llesiant?

Dadansoddiad yr aseswr

Trosolwg

Trafododd Jon ei ddyheadau ar gyfer y dyfodol ac mae’n glir ei fod am gyflawni cymaint â phosib. Mae Jon yn gwybod y bydd angen cymorth i gyflawni ei uchelgeisiau, yn enwedig sut mae’n rheoli’r risgiau sy’n gysylltiedig â byw i ffwrdd oddi wrth ei deulu.

I Jon, mae’n bwysig iawn ei fod yn cael cymaint o reolaeth â phosib wrth wneud penderfyniadau ynglŷn â’i ddyfodol. Bydd hefyd angen cymorth i gael mynediad at wybodaeth am ei gyfleoedd yn y dyfodol a gweithgareddau.

Mae Jon wedi siarad â’i deulu am fyw’n annibynnol sawl gwaith. Er bod gan rieni Jon bryderon, yn naturiol, ynghylch gweld Jon yn symud i ffwrdd oddi wrth gartref y teulu, maen nhw’n llwyr gefnogi ei ddyhead i fyw ar ei ben ei hun. Mae ei diwtor personol yn yr ysgol hefyd yn cefnogi’r symudiad ac yn credu y gallai Jon ymdopi gyda byw yn ei dŷ neu fflat ei hun.

Fel ei weithiwr cymdeithasol, rydw i wedi gweithio gyda Jon a’i deulu am nifer o flynyddoedd ac wedi cael perthynas weithio effeithiol iawn gyda phob un ohonynt. Rwy’n cefnogi uchelgais Jon i symud i mewn i’w dŷ/fflat ei hun a hoffwn barhau i weithio gydag ef i alluogi i hyn ddigwydd.

Serch hynny, gallai hyn fod yn heriol oherwydd fel arfer byddai’r tîm rwy’n gweithio ynddo’n trosglwyddo’r achos at y tîm Gwaith Cymdeithasol i Oedolion fel rhan o’r trefniadau pontio pan fydd Jon yn gadael yr ysgol. Rwy’n poeni, os bydd llety addas ar gael, efallai na chaiff Jon y cymorth iawn, yn enwedig yn ystod y cyfnod setlo cychwynnol.

Bydd Jon hefyd angen darparwr cymorth hyblyg ac ymatebol iawn i’w alluogi i gyflawni ei botensial. Bydd angen cymorth arno i ymdopi gyda sawl newid potensial – symud o’r ysgol i’r coleg, byw i ffwrdd oddi wrth ei deulu a chael pobl newydd i’w helpu. Mae’r rhain yn newidiadau anochel i unrhyw unigolyn ifanc sy’n datblygu i fod yn oedolyn ac i fyw’n annibynnol, ond gallai’r rhain gyflwyno heriau penodol i Jon oherwydd ei anghenion deallusol a chymdeithasol.

Crynodeb:

Bydd angen cynllunio’n fanwl aer gyfer y newidiadau hyn a’u hamseru’n ofalus, i sicrhau bod Jon yn cael y cyfle gorau i lwyddo. Mae’n bwysig fod Jon a’i deulu’n chwarae rhan lawn wrth gytuno pwy ddylai ddarparu’r cymorth hwn.
Yn y dadansoddiad canlynol, nodir pam mae Jon yn bodloni’r meini prawf cymhwystra i gael gofal a chymorth gan yr awdurdod lleol, a sut. Mae’r pedwar pwynt a restrir dan bob angen yn dilyn y pedwar cam ar gyfer penderfynu ar gymhwystra, fel y nodir yn y rheoliadau.

Adnabod anghenion a phenderfynu ar gymhwystra

1. Mae Jon angen cymorth i fyw’n annibynnol, naill ai ar ei ben ei hun neu gyda ffrindiau

i) Mae awtistiaeth gan Jon ac anabledd dysgu, sy’n golygu bod angen cymorth arno i ddod o hyd i lety addas os ydyw am fyw i ffwrdd oddi wrth ei deulu.

ii) Mae Jon angen help i ddeall a chyflawni ei ofal personol a’i dasgau ac arferion domestig.

iii) Nid oes gan Jon na’i deulu yr adnoddau i drefnu llety â chymorth eu hunain; nid oes unrhyw adnoddau cymunedol a allai ddiwallu anghenion Jon.

iv) Bydd Jon angen gofal a chymorth i’w helpu i gyflawni ei ganlyniad o fyw’n annibynnol, trwy Daliad Uniongyrchol gan yr awdurdod lleol, i ddiwallu ei anghenion gofal a chymorth.

Mae’r angen hwn yn gymwys i  gael cymorth gan yr awdurdod lleol. Cyfrifoldeb y cydlynydd arweiniol fydd cyfeirio Jon a’i deulu at asiantaethau eraill i nodi’r camau sydd angen eu cymryd i fodloni’r angen hwn.
2. Er mwyn cael swydd a’i arian eu hun, mae Jon angen help i sicrhau mynediad at addysg a chyflogaeth.

i) Mae awtistiaeth gan Jon ac anabledd dysgu.  Mae ef a’i deulu angen help i sicrhau mynediad t addysg a chyflogaeth.

ii) Mae Jon angen help i ddod o hyd i addysg a chyflogaeth addas a chefnogol i’w helpu i gyflawni ei botensial a sicrhau ei lesiant economaidd.

iii) Mae Jon a’i deulu angen gwybodaeth a chyngor i gael mynediad at gyfleoedd addysg a chyflogaeth addas gan asiantaethau a gwasanaethau o fewn y gymuned leol.

iv) Bydd gwasanaethau cyflogaeth o fewn y gymuned yn helpu Jon i ddiwallu ei anghenion addysg a chyflogaeth.

Nid yw’r angen hwn yn gymwys i gael cynllun gofal a chymorth gan yr awdurdod lleol oherwydd gellir ei ddiwallu gan wasanaeth yn y gymuned.  Os oes angen, gallai’r cydlynydd arweiniol ddarparu cymorth i Jon a’i deulu i ddefnyddio’r wybodaeth a’r cyngor i adnabod gwasanaethau addysg bellach a chyflogaeth. 

3. I weld ei deulu a’i ffrindiau, mae Jon angen cynnal perthnasoedd diogel a’u datblygu.

i) Mae gan Jon anabledd dysgu ac awtistiaeth, sy’n golygu ei fod yn anodd iddo ffurfio perthnasoedd addas a diogel.

ii) Mae Jon angen help i’w gefnogi i ffurfio perthnasoedd diogel, addas ac i’w ddiogelu rhag camdriniaeth ac esgeulustod.

iii) Heb ei deulu neu ofalwyr, nid yw Jon yn ymwybodol o’r risgiau ac ni fyddai’n gallu ei amddiffyn ei hun.

iv) Bydd Jon angen cynllun gofal a chymorth a ddarperir gan daliad uniongyrchol er mwyn diwallu ei angen i gynnal perthnasoedd diogel a’u datblygu.

Nid yw’r angen hwn yn gymwys i gael cynllun gofal a chymorth gan yr awdurdod lleol. Tra bod Jon yn dal i fyw gyda’i deulu, maen nhw’n gallu darparu cymorth addas a’i ddiogelu. 

Fodd bynnag, bydd yr angen hwn yn gymwys i  gael cymorth gan yr Awdurdod Lleol pan fydd Jon yn symud i’w lety ei hun. Cyfrifoldeb y cydlynydd arweiniol fydd gweithio gyda Jon a’i deulu i nodi’r camau sydd angen eu cymryd i fodloni’r angen hwn.
4. Er mwyn cael anifail anwes, sef ci yn ddelfrydol, mae Jon angen cymorth i gyflawni’r canlyniad hwn.

Nid yw’r angen hwn yn codi’n benodol o anabledd dysgu Jon na’i awtistiaeth na’i amgylchiadau penodol.  Hefyd, mae yna bobl eraill allai helpu Jon i ddiwallu ei angen am anifail anwes. 

Nid yw’r angen hwn yn gymwys i gael cynllun gofal a chymorth gan yr awdurdod lleol. Serch hynny, er mwyn cefnogi Jon i gyflawni’r canlyniad hwn, cyfrifoldeb y cydlynydd arweiniol fydd bod yn eiriolydd iddo wrth drafod gyda’r darparwr llety perthnasol. 

3. Munud i feddwl

1. Sut mae’r canlyniadau llesiant yn cyfateb i’r rhai yr ydych chi wedi’u nodi?

2. A yw’r penderfyniad ar gymhwystra a roddwyd yn yr astudiaeth achos yn cyd-fynd â’ch barn chi ar yr achos?

3. Beth ydych chi wedi’i ddysgu am nodi canlyniadau llesiant a chymhwyso’r meini prawf cymhwystra? Beth efallai y byddech chi’n ei wneud yn wahanol oherwydd yr astudiaeth achos hon?
#DeallyDdeddf
https://gofalcymdeithasol.cymru/hyb/hafan

